
Shri Narada Stotra

శ్రీనారదస్తోత్రమ్ 

ఉగ్రసేన  ఉవాచ -

కృష్ణ ప్రవక్ష్యామి  త్వామేకం సంశయం వద తం మమ ॥ ౧॥
యోఽయం నామ మహాబుద్ధిర్నారదో  విశ్వవన్దితః  ।
కస్మాదేషోఽతిచపలో వాయువద్భ్రమతే జగత్ ॥ ౨॥
కలిప్రియశ్చ  కస్మాద్వా కస్మాత్త్వయ్యతిప్రితిమాన్  ॥ ౩॥
శ్రీకృష్ణ  ఉవాచ -

సత్యం రాజంస్త్వయా పృష్ఠమేతత్సర్వం  వదామి తే ।
దక్షేణ తు పురా శప్తో నారదో మునిసత్తమః ॥ ౪॥
సృష్టిమార్గాత్సుతాన్   వీక్ష్య నారదేన విచాలితాన్ ।
నాఽవస్థానం  చ లోకేషు భ్రమతస్తే  భవిష్యతి ॥ ౫॥
పైశున్యవక్తా  చ తథా ద్వితియానాం ప్రచాలనాత్  ।
ఇతి శాపద్వయం ప్రాప్య  ద్వివిధాఽఽత్మజచాలనాత్ ॥ ౬॥
నిరాకర్తుం సమర్థోఽపి  మునిర్మేనే తథైవ  తత్ ।
ఏతావాన్ సాధువాదో హి యతశ్చ క్షమతే స్వయమ్ ॥ ౭॥
వినాశకాలం చాఽవేక్ష్య కలిం వర్ధయతే  యతః ।
సత్యం చ వక్తి  తస్మాత్స న చ పాపేన లిప్యతే ॥ ౮॥
భ్రమతోఽపి  చ సర్వత్ర నాఽస్య యస్మాత్పృథఙ్మనః ।
ధ్యేయాద్భవతి నైవస్యాద్భ్రమదోషస్తతోఽస్య  చ ॥ ౯॥
యచ్చ ప్రితిర్మయి  తస్య పరమా తచ్ఛృణుష్వ చ ॥ ౧౦॥
అహం హి సర్వదా స్తౌమి నారదం దేవదర్శనమ్ ।
మహేన్ద్రగదితేనైవ   స్తోత్రేణ  శ‍ృణు తన్నృప ॥ ౧౧॥
॥ అథ శ్రీనారద  స్తోత్రమ్  ॥

శ్రీనారదస్తోత్రమ్ 

శ్రుతచారిత్రయోర్జాతో    యస్యాఽహన్తా న విద్యతే ।
అగుప్తశ్రుతచారిత్రం   నారదం తం నమామ్యహమ్ ॥ ౧॥
అరతిక్రోధచాపల్యే  భయం నైతాని  యస్య చ ।
అదీర్ఘసూత్రం   ధీరం చ నారదం తం నమామ్యహమ్ ॥ ౨॥
కామాద్వా యది వా లోభాద్వాచం యో నాఽన్యథా వదేత్ ।
ఉపాస్యం సర్వజన్తూనాం  నారదం తం నమామ్యహమ్ ॥ ౩॥
అధ్యాత్మగతితత్త్వజ్ఞం  క్షాన్తం శక్తం  జితేన్ద్రియమ్  ।
ఋజుం యథాఽర్థవక్తారం  నారదం తం నమామ్యహమ్ ॥ ౪॥
తేజసా యశసా బుద్‍ధ్యా నయేన వినయేన చ ।
జన్మనా తపసా వృద్ధం  నారదం తం నమామ్యహమ్ ॥ ౫॥
సుఖశీలం సుఖం వేషం సుభోజం స్వాచరం శుభమ్ ।
సుచక్షుషం సువాక్యఞ్చ నారదం తం నమామ్యహమ్ ॥ ౬॥
కల్యాణం కురుతే గాఢం పాపం యస్య న విద్యతే ।
న ప్రీయతే  పరానర్థే యోఽసౌ తం నౌమి నారదమ్ ॥ ౭॥
వేదస్మృతిపురాణోక్తధర్మే యో నిత్యమాస్థితః  ।
ప్రియాప్రియవిముక్తం   తం నారదం ప్రణమామ్యహమ్  ॥ ౮॥
అశనాదిష్వలిప్తం చ పణ్డితం  నాలసం ద్విజమ్ ।
బహుశ్రుతం  చిత్రకథం  నారదం ప్రణమామ్యహమ్  ॥ ౯॥
నాఽర్థే క్రోధే  చ కామే చ భూతపూర్వోఽస్య విభ్రమః  ।
యేనైతే  నాశితా దోషా నారదం తం నమామ్యహమ్ ॥ ౧౦॥
వీతసమ్మోహదోషోయో దృఢభక్తిశ్చ శ్రేయసి  ।
సునయం సత్రపం  తం చ నారదం ప్రణమామ్యహమ్  ॥ ౧౧॥
అసక్తః సర్వసఙ్గేషు  యః సక్తాత్మేతి లక్ష్యతే ।
అదిర్ఘసంశయో  వాగ్మీ నారదం తం నమామ్యహమ్ ॥ ౧౨॥
న త్యజత్యాగమం కిఞ్చిద్యస్తపో నోపజీవతి ।
అవన్ధ్యకాలో  యస్యాత్మా తమహం నౌమి నారదమ్ ॥ ౧౩॥
కృతశ్రమం  కృతప్రజ్ఞం   న చ తృప్తం సమాధితః ।
నిత్యం యత్నాత్ప్రమత్తం చ నారదం తం నమామ్యహమ్ ॥ ౧౪॥

న హృష్యత్యర్థలాభేన యోఽలోభే న వ్యథత్యపి ।
స్థిరబుద్ధిరసక్తాత్మా   తమహం నౌమి నారదమ్ ॥ ౧౫॥
తం సర్వగుణసమ్పన్నం దక్షం శుచిమకాతరమ్ ।
కాలజ్ఞం  చ నయజ్ఞం  చ శరణంయామి నారదమ్ ॥ ౧౬॥
॥ ఫలశ్రుతిః  ॥
ఇమం స్తవం నారదస్య నిత్యం రాజన్ పఠామ్యహమ్ ।
తేన మే పరమాం ప్రీతిం  కరోతి ముని సత్తమః ॥ ౧౭॥
అన్యోఽపి యః శుచిర్భూత్వా నిత్యమేతాం స్తుతిం జపేత్ ।
అచిరాత్తస్య దేవర్షిః  ప్రసాదం  కురుతే పరమ్ ॥ ౧౮॥
ఏతాన్ గుణాన్ నారదస్య త్వమథాఽఽకర్ణ్య  పార్థివ  ।
జప నిత్యం స్తవం  పుణ్యం ప్రీతస్తే   భవితా మునిః ॥ ౧౯॥
॥ ఇతి శ్రీస్కాన్దే  మహాపురాణే ప్రథమే  మాహేశ్వరఖణ్డే నారద
మాహాత్మ్యవర్ణనే  శ్రీకృష్ణకృత   శ్రీనారదస్తోత్రం   సమ్పూర్ణమ్  ॥

Proofread by PSA Easwaran

Shri Narada Stotra

pdf was typeset on April 28, 2023

Please send corrections to sanskrit@cheerful.com

nAradastotramskanda.pdf 3


	Document Information
	Document Text
	Document Credits

